3 DEPITE CUREPIPE-MIDLANDS ZWE MOR  

Ziska ler, dan plizyer landrwa, abitan sirkonskripsyon pe met presyon pu ki zot depite rann kont lor kestyon POT. Dan Curepipe-Midlands, 31 lasosyasyon ek klib antye sirkonskripsyon no. 17 dan Midlands, Dubreuil, Cité  Atlee, La Brasserie, Malherbes, Icery, lari La Croix finn avoy sumet petisyon a zot 3 depite: Guimbeau, Dowarkasing ek Paya pu dir zot vinn koze dan Challenge Debate avek Lalit ek Komite Ad-Hoc. Kan delegasyon finn al remet sa petisyon-la a P.P.S Guimbeau le 10 Avril, li finn dir ki li pa ule fotograf lapres tir so foto. Li finn dir delegasyon ki li pu bizin konsilte so de lezot kamarad depite avan li donn enn repons. Depite Dowarkasing li, finn dir ki li pu bizin dimann permisyon so parti si pa li kapav vini. Ziska ler, bann depite pankor reponn mem. Partu dan Curepipe ek Midlands, dimunn pe kumans dir “abe si depite pa kapav rann kont seki zot fer dan Parlman, zot bizin demisyone”.

Avan sa, Federation Cites et Quartiers de Curepipe ti organiz enn deba lor lalwa POT. Zot ti invit Komite Ad-Hoc avoy enn avoka, ek zot finn dir MMM avoy enn avoka de so kote. Personn pa finn vini di-kote MMM. Jean-Claude Bibi ti koze pu Komite Ad-Hoc, ek li finn explike lor kimanyer lalwa POT enn lalwa represif. Kan Federation Curepipe finn invit Berenger vinn dan deba, li finn dir li pa pu dakor pu vinn dan deba avek Komite Ad-Hoc. 

BOYKOTAZ DEBA LOR POT

Georges Legallant, animater ‘Cercle du Savoir’ finn inform News & Views ki zot pa finn gayn sant sosyal dan Pamplemousses pu fer enn deba lide lor POTA. Sa deba lide la ti pu permet depite dan parti guvernman ek lopozisyon osi byin ki reprezantan Lalit vinn explik zot pozisyon lor lalwa POTA, me malerezman pa finn gayn lasal. “Sa desizyon pu pa donn lasal finn sirman sulaz sa bann depite guvernman la” Georges Legallant dir.

